
Advent: Mo eveniment calendaric serepetent?
■ Nus essan disai ch’igl advent en-
tscheiva 4 jamnas avon Nadal e cuoza
tochen Nadalnotg e basta. Ina perioda
digl onn ecclesiastic secularisada sco
tontas autras. In usit che secapescha da
sesez e per biars perquei senz’impurton-
za speciala. Nus essan disai da pign ensi
ch’igl advent ei in temps determinau el ca-
lender digl onn; el cun sia derivonza reli-
giusa. La Baselgia definescha sia muntada
sco preparaziun sigl eveniment impurtont
che nus numnein Nadal. Autras ragischs
van anavos el temps pagaun che deva a
quella perioda avon la scumiada solara
in’impurtonza specifica.

Sco affons savevan nus nuot auter che
l’arrivada dil Bambin s’approximeschi, e
gliez fuva gia raschun avunda per viver
gl’advent a moda speciala. Mo eisi per nus
carstgauns dil 21avel tschentaner cun nos-
sa mania neoliberala globalisada insumma
indicau da patertgar agl advent sco’ls af-
fons? Savess quei benediu advent buc inci-
tar nus da far pli vastas reflexiuns?

Eveniments per praticar la spetga d’ad-
vent el senn adventist savessen esser: Oc-
currenzas musicalas che van a cor, in-
scunters spirtals cun auters carstgauns,
cantar en famiglia, far ina bun’ovra, pren-
der temps per mirar el cor e sedumandar,
schebein ins ei silla dretga via, veser tgei
ch’ei per nus impurtont ella veta, far in
paus cun interrumper il stress dil mintga-
di. Mo forsa era buca mo cun star eri tier
sesez; mobein cun tener igl egl aviert per
buca surveser concarstgauns che sesanflan

en situaziuns fatalas, sespruar d’accumpi-
gnar els in cuort tschancun sin via per
ch’els anflien puspei nova speronza e con-
fidonza. Atgnamein sa ei esser mo pintgas
caussas sco in bien cussegl ni prender pe-
da per tedlar. Aschia savein nus viver per
propi igl advent e selegrar sin in dign Na-
dal che suonda.

Gl’advent da noss’affonza fuva effecti-
vamein la spetga sil Bambin, secapescha.
La spetga che vess saviu esser legreivla,
plein tensiun positiva sill’arrivada da quel
che nus spitgavan schi ferventamein ve-
gneva – a miu manegiar – mintgamai um-

brivada d’in usit per mei plitost malvesius,
mo praticaus acribicamein sco tons auters
da lezzas uras.

Gia piazas avon s. Clau vegnevan pigns
carnets fabricai da nus affons. Nus falda-
van fegls ord las davosas paginas vitas el
carnet da scola e cusevan ensemen quei car-
netin cun fil e guila, secapescha buca sen-
za ils daguots da saung corrispundents.
L’emprema part pli liunga purtava il tetel:
Puccaus. Il rest, simtomaticamein cun mo
duas paginas: Bunas ovras. Sch’ins veva la
gagliardia da buca nudar vegnev’ins admo-
nius da geniturs, parentella, augsegners e

scolasts, ed aunc mender dils camerats,
cull’admoniziun infama da tradir ei a s.
Clau. Secapescha ch’ins veva da mussar al
sogn da Myra il carnet culs strehs che tra-
devan mintgamai il diember da falliments
e quel dallas ovras pias. Mia trumpada fu-
va aschi certa sco gl’amen en baselgia cura
ch’el dumandava cun segirdad absoluta,
schebein jeu hagi nudau tuts puccaus…
Da miu saver ha el mai dumandau sche
tuttas bunas ovras seigien nudadas. La me-
dema procedura veva liug suenter s. Clau
tochen Nadal, nua che nus vegnevan ordi-
nai da deponer nos carnets sil parsiel dalla
finiastra-cuschina pil Bambin il di avon
Nadalsera. Quei fuva nies advent. Tgei
schessen ils pedagogs ed ils «murlis pigns
ed er pli gronds» ozildi da talas manipula-
ziuns educativas?

Cugl advent calendaric da nos dis ha
entschiet ei il festival commercial gia en
cumpleina acziun. Ellas vitrinas s’emplu-
nan regals tut a dubel. En negozis e super-
marcaus sestorschan las meisas sut ils
cuolms dalla purschida. Schon avon stizun
rebattan melodias da Nadal tut a dubel e
semischeidan culs friads da castognas, pi-
ziultas e mandels caramelisai. Las vias ein
illuminadas conform a Nadal e las glischs
bandischeschan la stgiradetgna sco da bi
clar di. Tras streglias e gassas sefultscha la
processiun da cumpraders e cumpradras,
lur egls spanegiai enqueran nua ch’ins
savess cattar il meglier aunc pli favoreivel.
Els ed ellas cun lur liungas gliestas da gia-
vischs per buobanaglia, partenaris, augs ed

ondas, tats e tattas, amitgs ed enconu-
schents ch’ins sto – sch’ins vul ni buc –
cuntentar. Consumaziun totala che regor-
da ad ina battaglia pil pli davos bategl il di
avon ina crisa mundiala… Las scaffas da
brevs ein fultschidas cun reclamas, festival
consumatoric a casa entras la posta, per lu
curdar la fin finala el canaster da pupi pli
che pleins. Consumau vegn litteralmein
sin banchets, aperos da fatschenta e soupés
da ventschidas, e las bubrondas diras in-
fluenzeschan il traffic strusch el senn posi-
tiv. In affar prenatal ch’ins savess tgunscha-
mein numnar – infernal! Ei quei era Vies,
era e miu advent?

Hai jeu exagerau? Pertgei sedespere-
schan lu tons conhumans bunamein
sch’ins mo fa menziun digl advent? Ils
suspirs sebrattan cullas lamentaschuns e
mintgin da nus vesa avon el il festival pre-
natal che sefa culla regularitad nunevita-
bla. La dunna ch’jeu carezel schemess oz
culs auters sch’ella vess buc aboliu tut
quellas stravaganzas adventofilas cull’ap-
probaziun unanima dalla famiglia gia
avon in tschuppel onns. Dapi lezza ga ei
advent tier nus bunamein quei ch’el fuva
inaga: Il spitgar communabel sin Nadal el
calm dallas seras d’unviern sin pegna sca-
legl, cantond las veglias canzuns d’advent
e prelegend las legendas dils sogns mar-
ters, – oz denton senza pegna scalegl e
senza legendas dils sogns marters… – Mo
di, essan nus forsa buc ils marters digl ad-
vent actual?

Dumeni Capeder

Plontas illuminadas egl uaul duront igl advent. KEYSTONE

Ventg onns libertad da cretta
Renaschientscha religiusa tranter Lipsia e Vladivostoc

DA GUIU SOBIELA-CAANITZ

■ Tge munta «secularisaziun» en il
contex sociologic dal 21avel tschienta-
ner? Il «Deutsches Universalwörter-
buch» (2001) la definescha uschia:
«Distatgament dal singul, dal stadi u da
gruppas socialas davent da las atgnas
obligaziuns visavi la baselgia» (1). In le-
xicon catalan da standard, publitgà l’em-
prim dal 2000, dat en sia segunda edizi-
un la definiziun sociologica suandanta:
«Perdita u digren che pertutga las reli-
giuns tradiziunalas en la societad moder-
na» (2). Martin Baumann e Jürg Stolz, so-
ciologs da las religiuns a las universitads
da Lucerna e Losanna, defineschan sume-
gliantamain e dattan lura l’exempel da la
Svizra: «[La secularisaziun è] il declin da
la relevanza sociala da la religiun e da la
religiusadad persunala (…). En Svizra sa
palesan andaments da secularisaziun, (…)
per exempel la sminuziun da la commem-
branza [en las baselgias tradiziunalas]
(…). Dal 1970 eran 95,8% da la popula-
ziun svizra da confessiun refurmada u ca-
tolica, dal 2000 mo pli 74,9%. I dat plis
motivs: extradas, reproducziun biologica
insuffizienta, augment da las lètgs confes-
siunalmain maschadadas cun uffants che
creschan si savens senza confessiun. Pe-
rencunter s’augmenta il dumber d’umans
senza confessiun: 1,1% dal 1979, 11,1%
dal 2000. I sa mussa il medem aspect are-
guard la pratica cristiana persunala e las
persvasiuns da cretta ch’ins parta. Dapi ils
onns tschinquanta dal tschientaner passà
sminueschan da cuntin la frequentaziun
da cults divins, il dumber d’umans che
crain en Dieu e la relevanza d’ina motiva-
ziun religiusa per decisiuns en differentas
domenas da vita» (3). Baumann e Stolz na
manegian dal rest betg che la religiun sa-
ja per turnar, ma punctueschan che l’in-
teress per religiuns creschia.

Il pluralissem da la vasta Russia
En ils pajais liberads dal communissem
perencunter astg’ins pledar da rena-
schientschas religiusas. La religiun na va-
la betg pli sco quai che Karl Marx (1818–
1883) numnava «in opium per il pievel».

Il nr. 2009/11 da la revista ecumenica tu-
ritgaisa «G2W» (4) infurmescha en
chaussa. La Russia (142 milliuns olmas)
renconuscha quatter crettas tradiziunalas,
la cristiana ortodoxa (var 75 milliuns),
l’islamica (var 20 milliuns), la giudaica
(230 000) ed il budissem, cun ina cifra
greva da determinar. Ils 15 da fanadur
2009 ha president Dmitri Anatoglie-
vitsch Medvedjev, visitond uffizialmain la
moschea principala da Moscau, declerà:
«Nus essan tuttafatg conscients ch’igl è
ordvart impurtant per nossas organisazi-
uns islamicas da disponer d’in’atgna
structura da scolaziun per imams e per la
magistraglia. Il stadi vul sustegnair lezza
lavur (…). Noss mund islamic [russ] è ina
forza respectada, fitg relevanta per noss
pajais» (cità da «G2W», p. 7). In mais pli
tard, ils 24 e 25 da fanadur ha Medvedjev
visità il tempel budist d’Ivolghinsc, en ina
regiun mongola da Sibiria; là ha’l ludà «la
gronda contribuziun dals budists da Rus-
sia al dialog tranter etnias ed a la concor-
dia sociala (…). Lur cultura è in element
inalienabel e central da l’entira istorgia

russa» (cità da «G2W», p. 8). Quai para
in pau surfatg: Il budissem russ è limità
tradiziunalmain a regiuns perifericas da
Russia (v. La Quotidiana dals 9 da favrer
2004). Cun ses messadi ha il president se-
gir vulì sa drizzar er als budists dal mund,
cunzunt a quels da China e Mongolia. Era
la Baselgia ortodoxa russa (BOR) viva;
quai mussa la cuntraversa vehementa da-
vart ils malfatgs da Josif Dschugaschvili
«Stalin» (1879–1953), instradada d’arch-
uvestg Hilarius, schef dal departament da
l’exteriur da la BOR, cun ils pleds: «Sta-
lin, quel monster spiertal, ha stgaffì in sis-
tem guvernativ snuaivel ed inuman, fun-
dà sin la manzegna, violenza e terrur (…).
El porta la responsabladad persunala per
la mort da milliuns d’umans innocents.
En quest reguard astg’ins cumparegliar
Stalin cun Hitler. I na dat nagina differen-
za fundamentala tranter (…) il ‘Gulag’ ed
ils champs d’extirpaziun da Hitler» (cità
da «G2W», p. 5). En il medem senn ha
s’exprimì in professer d’istorgia a l’Acade-
mia ecclesiastica da St. Petersburg. Talas
decleraziuns sa drizzan indirectamain

cunter primminister Vladimir Vladimi-
rovitsch Putin, il qual punctuescha gu-
gent merits presumtivs dal dictatur.

Ins sa fida dapli da las baselgias
En ils anteriurs pajais dal «bloc da l’ost»
ha la fin dal communissem dà in
schlantsch nov a las baselgias, sco er a l’is-
lam nua ch’el exista. Las autoritads suste-
gnan savens lez trend. En il nov pajais fe-
derativ da Brandenburg (2,5 milliuns ol-
mas) per exempel ha Jörg Schönbohm,
minister da l’interiur, declerà a la «Märki-
sche Oderzeitung» dals 17 d’avust 2009
ch’ins duaja ponderar tge ch’ins possia far
per las baselgias; cunzunt en Saxonia ha-
ni contribuì a metter fin al reschim com-
munist senza sponder sang. En mintga
pajais sa sviluppa la vita religiusa tenor
atgnas reglas. Dorothée de Nève, sociolo-
ga da las religiuns a las universitads da Ba-
silea e Marburg, rapporta: «Differenzas
naziunalas sa palesan per exempel gia cur
ch’ins dumonda la muntada da la religiun
en la vita dals umans. La vieuta, tenor il
‘World Values Survey’, l’ha dà ina vita no-

va (…). En ils plis stadis antruras commu-
nists respundan mo paucas persunas che
la religiun na saja insumma betg relevan-
ta en lur vita – bler pli paucas ch’en pajais
da l’Europa dal vest sco la Frantscha
(30%) e la Germania (41,3%). Quai vul
dir che la mancanza da religiun prescritta
dal communissem è propi in relict dal pas-
sà. Er il dumber dals umans che han sa
distanziads tuttafatg da cuminanzas e pra-
ticas religiusas è tut en tut pli bass en
l’Europa da l’ost ch’en quella dal vest (…).
En l’Albania èn 5,5% da las persunas du-
mandadas ateistas, en Bulgaria 5,4%, en
Rumenia 0,6% (…). A medem temp de-
cleran bleras persunas dumandadas en
l’Albania e cunzunt en Rumenia che la re-
ligiun saja impurtanta u schizunt fitg im-
purtanta en lur vita. Ins dat savens bler pli
pais a la religiun che per exempel a la po-
litica. En Rumenia sa fid’ins dapli da ba-
selgias e da dignitaris religius (88,1%) che
dal parlament e da las partidas (12,9%);
quai vala er en l’Albania (66,4% encunter
29,4%) e Bulgaria (60,8% encunter
17,7%)» («G2W», p. 14). En egl dattan
ils dumbers ordvart bass d’umans senza
religiun, menziunads da l’autura per trais
pajais da l’Europa dal sidost; resultats ana-
logs survegniss ins probablamain er en
Macedonia (70% cristians ortodoxs e
25% muslims per ina populaziun da 2
milliuns). Dentant ston ins era relevar
dumbers pli auts d’umans senza religiun
en l’Ungaria (14,5% da 10 milliuns) e
cunzunt en l’Estonia (33% da passa 1 mil-
liun) e Tschechia (59% da 10 milliuns).
Talas discrepanzas cumprovan che la so-
ciologia da las religiuns duess profundar
sias perscrutaziuns en tut lezs pajais.

